
Ba é Walter Hallstein céad-Uachtarán an Choimisiúin Eorpaigh ó 1958 go 1967, 
Eorpach lántiomanta agus thacaigh sé go láidir le lánpháirtiú na hEorpa.  

Agus é ina Uachtarán ar an gCoimisiún Eorpach, d’oibrigh Hallstein chun an 
Cómhargadh a thabhairt i gcrích go gasta.   Chuir a dhíograis fhuinniúil is a 
chumhachtaí áitimh cúis an lánpháirtithe chun cinn fiú tar éis a thréimhse ma  
uachtarán.   Agus é in oifig, is tapa a chuaigh an lánpháirtiú ar aghaidh   

Tráth dá raibh, agus é ina Rúnaí Stáit in Aireacht Gnóthaí Eachtracha na 
Gearmáine, tháinig aitheantas idirnáisiúnta ina threo ar dtús trí “Dhúnghaois 
Hallstein” sna 1950daí, rud a mhúnlaigh beartas eachtrach na Gearmáine ar 
feadh na mblianta, agus ar chroílár dó daonlathas óg na tíre sin a nascadh le 
hiarthar na hEorpa.  

Walter Hallstein: fórsa taidhleoireachta 
a stiúir lánpháirtiú na hEorpa go tapa 

Walter Hallstein 1901 - 1982

Cúlra agus taithí sa chogadh 

An 17 Samhain 1901 a rugadh Walter Hallstein, mac le hoifigeach 

rialála foirgneamh i Mainz, in iardheisceart na Gearmáine.  Ba 

Phrotastúnaigh a mhuintir. Tar éis dó críochnú sa scoil ghramadaí 

áitiúil, rinne sé staidéar ar dhlí is ar eolaíocht pholaitiúil in Bonn, 

i mBeirlín agus in München.  Fuair sé céim i 1925 is thosaigh ag 

obair mar chúntóir d’ollamh in Ollscoil Bheirlín.   I 1927 bhí sé 

ina scrúdaitheoir in Ollscoil Rostock i dtuaisceart na Gearmáine, 

is cháiligh sé mar léachtóir ansin i 1929.  Bliain níos déanaí 

ainmníodh do Chathaoir an Dlí Phríobháidigh agus Dhlí na 

gCuideachtaí é, post a bhí aige go ceann deich mbliana.  Ba 

shaineolaí ina réimse é, scoláire a thuill meas agus léachtóir 

ollscoile a tharraing cáil idirnáisiúnta.   Ansin rinneadh ollamh in 

Ollscoil Frankfurt de, ach cuireadh isteach in arm na Gearmáine  

i 1942 é, in ainneoin é a bheith i gcoinne an Naitsíochais.  Tar éis 

ionradh na gComhghuaillithe i 1944 tógadh Hallstein go campa 

do chimí cogaidh sna Stáit Aontaithe, áit ar bhunaigh sé ollscoil 

campa de chineál éigin chun oideachas a chur ar a chomhchimí 

faoin dlí agus faoina gcearta.   

D’éis an chogaidh ainmníodh ina Leas-Seansailéir ar Ollscoil 

Frankfurt é agus i 1948 fuair sé cuireadh go hOllscoil Georgetown 

le bheith ina aoi-léachtóir ansin.   Bhí sé ar dhuine de na chéad 

scoláirí Gearmánacha a fuair cuireadh chuig ollscoil Mheiriceánach, 

agus neartaigh a thaithí ansin a áitiús gur cheart don Ghearmáin 

a bheith ina cuid de na tionscnaimh idirnáisiúnta a raibh fúthu 

an nasc idir na tíortha daonlathacha a neartú tar éis an Dara 

Cogadh Domhanda.   Dar leis, má bhí faoin nGearmáin filleadh 

ar an ardán idirnáisiúnta, níor mhór di dul isteach i gcomhaontais 

idirnáisiúnta amhail an NA agus ECAT.  

An Comhphobal Eorpach do Ghual 
agus Cruach

Sárscileanna taidhleoireachta Hallstein, a fheasacht ar riachtanas 

na haontachta Eorpaí, agus a shaineolas is a shaintaithí sa réimse 

sin faoi deara do Konrad Adenauer, Seansailéir na Gearmáine lena 

linn sin, é a ainmniú ina cheannaire ar thoscaireacht na caibidlíochta 

Hallstein ina Uachtarán ar an gCoimisiún Eorpach is é ag labhairt san 
Ísiltír i 1965.

ag Comhdháil Schuman chun an Comhphobal Eorpach do Ghual 

agus Cruach a chruthú i 1950. Le linn an ama sin, d’oibríodh sé i 

ndlúthchomhar le Jean Monnet, a leathbhreac Francach.   Níorbh 

fhada gur thuig an bheirt acu go raibh bunchreideamh acu araon 

faoi ghá an imeasctha Eorpaigh chun go mbeadh rath ar an 

Eoraip athuair.   

I 1951 d’ainmnigh Adenauer Hallstein ina Stát-Rúnaí i Roinn 

Gnóthaí Eachtracha na Cónaidhme.  Ní hamháin go raibh sé gafa 

le bunú an CEGC ansin, ach freisin le hiarracht chun Comhphobal 

Eorpach um Chosaint a chruthú, chun buiséad, fórsaí armtha agus 

beartais arm na dtíortha in iarthar na hEorpa a aontú.   Fairis sin 

bhí sé gafa le hidirbheartaíocht le hIosrael faoi chúiteamh a íoc 

leis an bpobal Giúdach agus ba thábhachtach an ról a bhí aige i 

straitéis ghnóthaí eachtracha na Gearmáine.   An rud a mbeadh 

cáil air níos déanaí mar ‘Dhúnghaois Hallstein’, 1955, dian-

chomhaontú  beartais a bhí ann nach mbeadh aon chaidreamh 

taidhleoireachta ag an nGearmáin Thiar le stáit a d’aithin an 

Ghearmáin Thoir (DDR).

Comhphobal Eacnamaíochta na hEorpa

Dar le Hallstein, ba bhagairt dáiríre don tslándáil sa Ghearmáin 

agus in iarthar na hEorpa an teip Comhphobal Eorpach um 

Chosaint a chruthú i 1954, óir b’fhusa don Aontas Sóivéadach a 

thionchar a leathnú in Eoraip dheighilte.   Dá dheasca sin dhírigh 

sé a chuid fuinnimh ar phróiseas an lánpháirtiithe gheilleagraigh 

seachas ar an bpróiseas polaitiúil.   I ngeall air sin thacaigh sé go 

láidir le haontú na hEorpa trí Chomhphobal Eacnamaíochta na 

hEorpa a bhunú.   Is ag Comhdháil Messina i 1955 a glacadh na 

chéad chéimeanna i dtreo an lánpháirtithe eacnamaíoch sin, rud 

a thabharfadh isteach saorghluaiseacht daoine, seirbhísí, agus 

earraí.    Bíodh gur imeascadh cuimsitheach, a bhainfí amach a 

luaithe ab fhéidir, a theastaigh ó  Hallstein ar dtús, ba ghearr gur 

léir dó ó pholaitíocht a linne gur thairbhí do chách comhtháthú 

mhargaí na mballstát de réir a chéile.    In 1958 tháinig Conradh 

na Róimhe i bhfeidhm  agus roghnaíodh Hallstein ina chéad-

Uachtarán ar Choimisiún Chomhphobal Eacnamaíochta na hEorpa. 

Uachtaránacht an Choimisiúin

Bíodh gur lig Hallstein lena ais nach dtarlódh an t-imeascadh 

chomh gasta is ba mhaith leis, mar Uachtarán an Choimisiúin is 

tréan a thiomáin sé chun cinn an próiseas mear lánpháirtithe a 

bhí le teacht.   Mar shampa, le linn dó bheith in oifig, an ‘tréimhse 

Hallstein’, thosaigh sé ar an gcomhdhlúthú ar dhlí na hEorpa a raibh 

mórthionchar aige ar an reachtaíocht náisiúnta.  Mar thacaí láidir le 

Eoraip fheidearálach ina mbeadh Coimisiún agus Parlaimint láidir 

(lena chinntiú nach do na rialtais náisiúnta a thabharfaí tús áite 

de shíor), is léir gur cuspóir amháin a bhí aige don Chomhphobal 

Eorpach:   aisling na hEorpa aontaithe a leagadh síos i nDearbhú 

Schuman an 9 Bealtaine 1950. An t-am sin, ámh, áitiús eile a bhí 

ag Uachtarán De Gaulle na Fraince:   murab ionann is Hallstein, a 

mheas gur feidearálacht a bhí ag teastáil, rud a ghéillfeadh cuid 

mhór den chumhacht is d’inniúlachtaí náisiúnta don Aontas, chreid 

De Gaulle gur cheart don Eoraip dul bealach na cónaidhme, chun 

‘Eoraip na Stát’ a bhunú, agus go bhfanfadh breis cumhachta ag 

na ballstáit.   Bhí difríochtaí idir rialtas na Fraince agus na ballstáit 

eile ag carnadh faoi roinnt mhaith ceisteanna a bhain leis an 

éagsúlacht bhunúsach tuairime sin.  É sin faoi deara ‘Géarchéim 

na cathaoireach folmha’ i 1965, nuair a tharraing an Fhrainc siar 

a cuid ionadaithe uile ó institiúidí na hEorpa go ceann tamaill, 

sular tharla comhghéilleadh.   

Gan díograis fhuinniúil, scileanna taidhleoireachta agus cumhachtaí 

láidre áitimh  Hallstein, níorbh fhéidir le lánpháirtiú na hEorpa a 

bheith chomh tapa is a bhí le linn na mblianta a bhí sé in oifig.   

